
«Erretinosi pigmentarioa tratatzeko bideak lortuko ditugu urtebetean» 

elena vecino Cordero - Biologia Zelularrean katedraduna


Terapia iraultzaile bat aztertzen ari da EHUko ikertzailea Pennsylvaniako Unibertsitatearekin batera, erretinosiak jotako zakurrekin.

 Zertan datza sariak irabazi dituen proiektua? fausto berazadi - DONOSTIA Segurtasun eza, beldurra eta krisialdiak sortzen ditu, besteak beste, erretinosi pigmentarioak. Munduan 5.000 lagunetik bati erasotzen dio begietako gaitzak. Elena Vecino Cordero (Zamora, Espainia, 1964) duela 18 urte hasi zen begiaren inguruko ikerketetan. Nazioarteko bi sari garrantzitsu jaso berri ditu; Glaukomaren Elkarte Amerikarrak eta Espainiako ONCE elkarteak ematen dituztenak. 

Berez ez da proiektua saritzen, proiektua burutzeke baitago. Proiektua garatzeko eman digute saria. Proiektua Ameriketako Estatu Batuetako Pennsylvaniako Unibertsitatearen ikerketa talde baten eta Euskal Herriko Unibertsitatearen Medikuntza fakultateko Biologia Zelularreko Departamenduaren artean garatuko da. Hango unibertsitateko Gustavo Agirre ikertzaileak erretinosi pigmentarioa duten zakur batzuekin ari da lanean. Zakur horiek gaitz hori duten gizakiek dituzten mutazioak dauzkate. Horregatik, beste edozein animaliak baino aukera hobeak eskaintzen dituzte ikerketarako. Agirreren taldeak geneen bidezko terapia bat garatu du zakur horien mutazioak tratatzeko. Gure egitekoa terapia hori prozesu endekatzaile horren baitan nola aplika daitekeen aztertzea da. Bide horretan, adin ezberdinetako zakurretan erretinak nola endekatzen diren aztertuko dugu. Erretina zirkuitu bat bezalakoa da: zirkuitu horretan, argia hartzen duten zelulak galtzeak sortzen du erretinosia. Erretina geruza ezberdinez osatua dago eta geruza horiek guztiak elkarrekin lotuta daude, eta zirkuitu bat osatzen dute. Zelulok kanpoko geruzetan daude, eta irudia eta argia jasotzeaz arduratzen dira. Barruko geruzetako ganglioetako zelulek irudi hori garunera bidaltzen dute. Orain arte, erretinosia ikertzerakoan, argia hartzen duten zelulak ikertu dira gehienbat. Zelulok berreskuratzeko orduan, zirkuituak funtzionatzen jarrai dezan lortu nahi dugu, ganglioetako zelulek zirkuitu horretan jokatzen duten papera aldatu gabe. Horretarako, tratamendua hasteko erretinosiaren endekapenaren zein une den egokiena jakin nahi dugu. 
Zein da proiektu horren alderik garrantzitsuena? 

Alde batetik, inoiz ez dela era horretako ikerketarik egin zakurrekin. Esan bezala, zakurrek gizakiaren antzeko erretina dute, beste animaliekin alderatuta; zakurrek ez dute gaueko ikusmenik, aurrez ikertutako arratoiek eta beste animaliek ez bezala. Bestalde, tratamendua ondo onartuko dute zakurrek, ez da toxikoa. Lehenengo saio klinikoak hasi dira eta ondo erantzun dute. Azkenik, emaitzak ikusteko eta gizakiengan aplikatzeko aukera epe motzean izango dugu: urte batean edo bitan lortuko ditugun emaitzak berehala eragin zuzena izango dute gizakienganako tratamenduetan. 

Zer elkarlan mota duzue Pennsylvaniako Unibertsitatearekin? 

Gure ikerketa taldeak urteak daramatza begiaren eta garunaren arteko lotura ahalbidetzen duten ganglioetako zelulak ikertzen. Erretinosiak, ordea, argia hartzen duten zelulak galtzea dakar. Funtsezkoa zen bi zelula motak ikertzen dituzten taldeen arteko harremana, sendabidean aurrera egiteko. Aspaldidanik ezagutzen dut Agirre doktorea, eta beti izan dugu elkarren proiektuen berri; bere taldeak ere urteak daramatza argia hartzen duten zelulak ikertzen. Proiektu honek ahalbidetzen du bere taldearen eta gurearen arteko ikerketa lana: bi espezialitate ezberdin, baina osagarriak, era berean. 

Nola eragiten du erretinosi pigmentarioak eguneroko bizitzan? 

Gaitz horrek era ezberdinean erasaten dio gaixo bakoitzari. Gainera, endekatzailea den heinean, urteen poderioz okerrera jotzen du, eta erritmo ezberdinak ditu bakoitzarengan, norberak gene ezberdin bat baitu mutatuta; batzuk azkar itsutzen dira, besteei bista murrizten die soilik. Gaixoak gaitzari aurre egiten saiatu behar du, ahalik eta jarrera positiboenarekin. Hor dira, adibidez, Begisare bezalako elkarteak, Gipuzkoako Erretinosi Pigmentarioak Eragindakoen Elkartea. Izugarrizko lana egiten dute, gaitz bera dutenek elkarrekin egoteko eta harremana izateko aukera edukitzea benetan baita garrantzitsua. 

Zein onura ekarriko dizkio gaixoari zuen proiektuak? 

Lehenik, garrantzitsutzat jotzen dugu gaixoek erretinosiaren sendabidean aurrera egiten ari garela jakitea. Zakurrekin ikertzen jardun eta gero, esku artean izango dugun terapiak gaixo bakoitzak zein gene duen mutatuta jakiteko informazioa eskainiko digu. Horretarako ezinbestekoa da gene horiek zenbat mutazio klase dituzten jakitea. Terapia geniko horiek bereziak izaten dira, eta baliagarria litzateke erretinosi mota bera duten gaixoak non bizi diren jakitea, tratamenduko gastuak asko jaitsiko bailirateke. Garestiegiak dira, bestela. 

Gaur egun teknologia denerako erabiltzen dela badakigu, baina zein abantaila ematen dizkio teknologiak gaixoari? 

Ezinezkoa izango litzateke egungo teknologiarik gabe gaixo bakoitzak zein gene mutatuta duen jakitea. Gaur egun, erretinosia duten gaixo ia denek ez dakite zein den bere mutazio klasea. AEBetan adenobirus delako substantziarekin egiten dute lan. Substantzia horrek erretinosia eragiten duen mutatutako genea kendu, eta gene egokiaren ordezkatzen laguntzen du. Operazio hori endekapenaren zein fasetan egin behar den jakiteko ere, funtsezkoa da puntako teknologia.Gurutzetako ospitalean orain dela gutxi hasi gara geneen bidezko terapian adenobirusa baino eraginkorragoak diren beste substantziak ikertzen. Horretarako ezinbestekoa da instituzioek ikerketak eta ikerlari taldeak diruz laguntzea, gaixotasun ezberdinen sendabidean aurrerapausoak eman daitezen. Azken hilabeteetan, adibidez, proiektu honetarako beharrezkoak izango ditugun diru laguntzak eskatzeko bete beharreko paperak betetzen jardun dugu. Askoz hobeto denbora horretan guztian ikertzen aritu izan bagina. 

